
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 16.01.2019. 
Na osnovu člana 40. stav (1) tačka a) Zakona o zaštiti ličnih podataka („Službeni glasnik Bosne i Hercegovine“ broj: 49/06, 76/11 i 89/11) i člana 61. Zakona o upravi („Službeni glasnik Bosne i Hercegovine“ broj: 32/02, 102/09 i 72/17) rješavajući u postupku pokrenutom po službenoj dužnosti protiv Vlade Federacije Bosne i Hercegovine i Federalnog zavoda penzionog i invalidskog osiguranja, u predmetu utvrđivanja zakonitosti obrade ličnih podataka korisnika prava iz penzionog i invalidskog osiguranja, Agencija za zaštitu ličnih podataka u Bosni i Hercegovini, donosi:

R J E Š E NJ E
I. Nalaže se Vladi Federacije Bosne i Hercegovine da uništi lične podatke korisnika prava iz penzionog i invalidskog osiguranja koje joj je dostavio Federalni zavod za penziono i invalidsko osiguranje aktom broj: FZ1/3-05-7-1943-2/18 od 28.09.2018. 
II. Zabranjuje se Federalnom zavodu za penziono i invalidsko osiguranje da lične podatke sadržane u matičnoj evidenciji daje trećoj strani bez pravnog osnova.

III. Vlada Federacije Bosne i Hercegovine dužna je upravnu mjeru, iz tačke I. izreke Rješenja, izvršiti bez odlaganja, te u roku od 15 dana od dana prijema Rješenja dostaviti Agenciji za zaštitu ličnih podataka u Bosni i Hercegovini dokaz o tome.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) dana 03.10.2018. pokrenula je postupak po službenoj dužnosti, radi utvrđivanja zakonitosti obrade ličnih podataka korisnika prava iz penzionog i invalidskog osiguranja (u daljem tekstu: penzioneri). Naime, iz sredstava javnog informisanja i obraćanja građana, Agencija je utvrdila da su lični podaci penzionera, kojima se isplata penzija vrši putem banaka, po zahtjevu premijera Fadila Novalića dostavljeni Vladi Federacije Bosne i Hercegovine. Postupak je pokrenut u cilju utvrđivanja zakonitosti obrade ličnih podataka penzionera.
Obzirom da se radi o ličnim podacima penzionera, Agencija je aktom broj: UP1 03-1-37-5-200-2/18 od 03.10.2018. zatražila od Federalnog zavoda za penziono i invalidsko osiguranje (u daljem tekstu: FZ PIO) da dostavi pismeno izjašnjenje, te da navede po kojem pravnom osnovu i u koju svrhu je Vladi Federacije Bosne i Hercegovine dostavio lične podatke penzionera, da dostavi fco. dokumentacije u vezi predmetnog davanja podataka trećoj strani, kao i da navede činjenice i dostavi eventualne dokaze za koje smatra da mogu biti odlučujući u postupku.  
FZ PIO je aktom broj: FZ1-49-4-12113-1/18 od 10.10.2018. dostavio informaciju u kojoj je navedeno da je FZ PIO „postupio po zahtjevu g. Fadila Novalića, ne kao privatnog lica, već kao premijera/predsjednika Vlade Federacije BiH i u funkciji izvršenja Zakonom propisanih nadležnosti Vlade Federacije BiH.“.

Nadalje je navedeno da je Vlada FBiH zahtjev obrazložila potrebom za izradu Programa osiguranja sredstava za subvencionisanje zamjene postojećeg sistema grijanja sa uvođenjem ekoloških sistema, kao i subvencionisanje ostalih projekata energetske efikasnosti za penzionere na području Federacije BiH, te da sličan projekat FBiH sprovodi već godinama kroz subvencionisanje potrošene električne energije za penzionere FBiH. 

FZ PIO je istakao da je predmetne podatke obradio u službene svrhe koristeći ovlasti i primjenjujući odredbe člana 6. stav (1) tačka a) Zakona o zaštiti ličnih podataka.

FZ PIO je u nastavku naveo da je premijer u skladu sa Ustavom FBiH nadležan, između ostalog, za: sprovođenje politike i izvršavanja zakona federalnih vlasti, te predlaganje preporuka iz oblasti zakonodavstva i pripremanje budžetskih prijedloga Parlamentu FBiH. Nadalje je navedeno da Zakon o Vladi Federacije Bosne i Hercegovine u članu 9. propisuje da, između ostalog, „premijer/predsjednik Vlade Federacije BiH osigurava jedinstvo u izvršavanju poslova iz djelokruga Vlade, ostvaruje saradnju sa drugim tijelima Federacije i tijelima kantona sa drugim državnim tijelima, kao i sa drugim tijelima i organizacijama i usmjerava djelovanje Vlade kao cjeline i članova Vlade pojedinačno, te vrši i druge poslove utvrđene Ustavom Federacije.“.
Obzirom da FZ PIO nije dostavio fco. dokumentacije, to je Agencija aktom broj: UP1 03-1-37-5-200-4/18 od 15.10.2018. tražila da FZ PIO dostavi fco. zahtjeva Vlade Federacije Bosne i Hercegovine i odgovora FZ PIO, kojim je izvršeno dostavljanje traženih podataka.
FZ PIO je aktom broj: FZ1-49-4-12672-2/18 od 22.10.2018. naveo da su Vladi FBiH dostavljeni podaci o imenu i prezimenu i adresi prebivališta penzionera.
U prilogu, FZ PIO je dostavio sljedeću dokumenataciju, i to:

· Kopiju zahtjeva premijera Vlade Federacije Bosne i Hercegovine broj: 01-02-937/18 od 28.09.2018.;

· Kopiju popratnog akta FZ PIO broj: FZ1/3-05-7-1943-2/18 od 28.09.2018., uz koji su Uredu premijera Vlade Federacije Bosne i Hercegovine dostavljeni traženi podaci;
· Kopiju akta premijera Vlade Federacije Bosne i Hercegovine broj: 01-02-951/18 od 02.10.2018. dostavljen sekretaru Vlade Federacije Bosne i Hercegovine;

· Kopiju Zaključka Vlade Federacije Bosne i Hercegovine broj: 1215/2018 od 19.10.2018.;
· Kopiju nepotpisanog i neprotokolisanog Zaključka Vlade Federacije Bosne i Hercegovine, sa prilogom „Inicijativa za osiguranje sredstava za subvencionisanje zamjene postojećeg sistema grijanja uvođenjem ekološki prihvatljivih sistema, kao i za subvenciju ostalih projekata energetske efikasnosti za penzionere na području Federacije Bosne i Hercegovine“.
Iz dokumentacije dostavljene od strane FZ PIO nije se mogao utvrditi broj penzionera čiji su lični podaci dostavljeni Uredu premijera Vlade Federacije Bosne i Hercegovine.

S tim u vezi, Agencija je aktom broj: UP1 03-1-37-5-200-6/18 od 24.10.2018. od FZ PIO tražila podatak o tačnom broju penzionera, čiji podaci su u prilogu akta FZ1/3-05-7-1943-2/18 od 28.09.2018. dostavljeni Uredu premijera Vlade Federacije Bosne i Hercegovine.

FZ PIO je aktom broj: FZ1/3-49-4-12113-5/18 od 27.11.2018. dostavio informaciju da je Uredu premijera Vlade FBiH dostavio podatke 328.110 penzionera.
Nadalje, Agencija je u periodu od 05.10. do 11.10.2018. zaprimila prigovore S.T.I., A.Z., A.H., A.B. i Z.P. protiv premijera Fadila Novalića zbog prikupljanja i zloupotrebe njihovih ličnih podataka koji se obrađuju kod FZ PIO. Podnosioci prigovora su naveli da su na adrese stanovanja dobili pismo premijera koje sadrži pasuse sa obrazloženjem „šta je zatečeno“, „šta se uradilo“, „šta se namjerava uraditi“, uz obećanje povećanja penzija već od 2019. godine itd. Navode da su njihovi lični podaci iskorišteni u predizbornoj kampanji, u cilju promocije političke partije kojoj pripada premijer. Smatraju da su FZ PIO i premijer Vlade nezakonito obradili njihove lične podatke koji se odnose na ime, prezime, adresu stanovanja i status penzionera, te su od Agencije tražili da sprovede postupak, utvrdi odgovornost i spriječi dalju zloupotrebu ličnih podataka penzionera.
U prilogu su podnosioci prigovora dostavili kopije pisama od 02.10.2018. koja su im upućena od strane g. Fadila Novalića, premijera Vlade Federacije Bosne i Hercegovine.
U cilju zaštite prava svih penzionera čije su lične podatke obradili premijer Vlade i FZ PIO, a ne samo onih koji su uložili prigovor, Agencija u okviru ovog postupka riješava o zakonitosti obrade ličnih podataka penzionera kojima se penzija isplaćuje putem poslovnih banaka na području Federacije BiH.
Agencija je aktom broj: UP1 03-1-37-1-204-2/18 ZL od 10.10.2018. od premijera Vlade Federacije Bosne i Hercegovine, g. Fadila Novalića (u daljem tekstu: premijer Vlade) tražila da dostavi izjašnjenje od koga je pribavio podatke o imenu i prezimenu, adresi stanovanja i statusu penzionera za podnositeljicu prigovora A.Z. i sve druge penzionere, te da navede pravni osnov za dalju obradu tako dobivenih ličnih podataka, slanjem pisama na njihovu adresu stanovanja.
Premijer Vlade je aktom broj: 01-13-992/18 od 16.10.2018., Agenciji dostavio informaciju da je A.Z. višestruko nagrađivana dizajnerica i penzionisana profesorica grafičkog dizajna svoje podatke lično učinila dostupnim javnosti, čemu svjedoče njeni intervjui i medijski istupi, te da se internet, kao baza podataka, ne može smatrati zbirkom ličnih podataka u skladu sa Zakonom o zaštiti ličnih podataka.
U izjašnjenju je navedeno da je, obzirom na svakodnevna brojna obraćanja građana, kako usmena tako i pisana, u svezi sa poboljšanjem statusa penzionera i povećanja penzija, cijenio potrebnim da se na kraju mandata, a zbog objektivnog informisanja, obrati penzionerima i sažetim prikazom prezentira šta je Vlada FBiH u ovom mandatu učinila po tom pitanju.
U nastavku je izjavio da mu podnositeljica prigovora i drugi građani kojima se direktno obratio, mogu uputiti direktan odgovor na njegovo obraćanje, te da svojim prijedlozima i sugestijama mogu dati doprinos poboljšanju statusa penzionera.

Na kraju, konstatovano je da obraćanje podnositeljici prigovora i drugim građanima ne predstavlja obradu podataka propisanih Zakonom, kako podnositeljice prigovora, tako ni bilo kojeg drugog građanina, da nije namijenjeno bilo kakvom javnom objavljivanju, te da predstavlja dvosmjernu komunikaciju premijera sa građanima.
Nadalje, premijer Vlade je aktom broj: 01-13-992-1/18 od 12.11.2018. obavijestio Agenciju da pogrešno pretpostavlja da su za slanje pisama na adresu podnositeljice prigovora i drugih penzionera korišteni podaci FZ PIO. 
U izjašnjenju je dalje navedeno da su podaci FZ PIO, po uzoru na isti/sličan projekat Vlade FBiH u vezi sa subvencionisanjem troškova električne energije za socijalno ugrožene kategorije stanovništva, uključujući i penzionere, zatraženi za potrebe Inicijative za osiguranje sredstava za subvencionisanje zamjene postojećeg sistema grijanja uvođenjem ekološki prihvatljivih sistema, kao i za subvenciju ostalih projekata energetske efikasnosti za penzionere na području Federacije Bosne i Hercegovine, sa Prijedlogom zaključka, o čemu se Vlada FBiH izjasnila i donijela Zaključak Vlade broj: 1215/2018 od 19.10.2018. Istakao je da je iz Zaključka vidljivo da „navedena inicijativa ocijenjena je opravdanom, ali je konačno postupanje po istoj prepušteno novom sazivu Vlade Federacije Bosne i Hercegovine, te time jasno, podaci Zavoda koji su zatraženi za potrebe Inicijative nisu ni obrađivani.“.
Nadalje, navedeno je da je u skladu sa Ustavom FBiH, premijer Vlade između ostalog nadležan za predlaganje i davanje preporuka iz oblasti zakonodavstva, te da je prije upućivanja zakona ili propisa u proceduru potrebno uraditi obimnu procjenu uticaja propisa, a da se procjena ne može raditi bez podataka. Takođe, navedene su pojedine nadležnosti ministara propisane Ustavom FBiH. 
U dostavljenom podnesku citiran je član 9. Zakona o Vladi Federacije Bosne i Hercegovine, te član 10. Poslovnika o radu Vlade Federacije BiH, koji propisuje ovlast premijera Vlade da inicira razmatranje pojedinih pitanja iz nadležnosti Vlade Federacije BiH.

Na kraju, upozorio je da se za odluku u svakom pojedinačnom slučaju moraju prikupiti dokazi i činjenice, te da se rješenje donosi na osnovu utvrđenih činjenica u postupku po prigovoru. 

U prilogu, premijer Vlade je dostavio sljedeću dokumentaciju, i to:

· Kopiju akta premijera Vlade Federacije Bosne i Hercegovine broj: 01-02-951/18 od 02.10.2018. dostavljen sekretaru Vlade Federacije Bosne i Hercegovine;
· Dokument „Inicijativa za osiguranje sredstava za subvencionisanje zamjene postojećeg sistema grijanja uvođenjem ekološki prihvatljivih sistema, kao i za subvenciju ostalih projekata energetske efikasnosti za penzionere na području Federacije Bosne i Hercegovine“;

· Kopiju nepotpisanog i neprotokolisanog Zaključka Vlade Federacije Bosne i Hercegovine, kojim se prihvata Inicijativa za osiguranje sredstava za subvencionisanje zamjene postojećeg sistema grijanja uvođenjem ekološki prihvatljivih sistema, kao i za subvenciju ostalih projekata energetske efikasnosti za penzionere na području Federacije Bosne i Hercegovine, zadužuje Federalno ministarstvo rada i socijalne politike da, koristeći podatke FZ PIO sprovede anketu o broju penzionera koji žive u individualnim objektima ili stambenim zgradama, te podatak o sistema grijanja, vrsti ogrijeva koji koriste i mogućnostima poboljšanja energetske efikasnosti objekata, te zadužuje Federalno ministarstvo okoliša i turizma i Fond za zaštitu okoliša FBiH da na osnovu podataka prikupljenih od strane Federalnog ministarstva rada i socijalne politike izvrše analizu i predlože model zamjene postojećih sistema grijanja ekološki prihvatljivim, kao i mogućnost poboljšanja energetske efikasnosti objekata i izvor sredstava za finansiranje, i
· Kopiju Zaključka Vlade Federacije Bosne i Hercegovine broj: 1215/2018 od 19.10.2018. 
U sprovedenom postupku Agencija je utvrdila sljedeće:
Premijer Vlade je penzionerima dostavio pismo od 02.10.2018. kojim ih obavještava što je zatekao u  vezi sa penzionerima i FZ PIO prilikom preuzimanja dužnosti, što je poduzeto, te što je planirano za naredne četiri godine.
Pismo upućeno od strane premijera sadrži lične podatke o imenu i prezimenu, adresi stanovanja, te status penzionera.

FZ PIO je aktom broj: FZ1/3-05-7-1943-2/18 od 28.09.2018. Uredu premijera Vlade na dva kompaktna diska dostavio podatke o imenima i prezimenima i adresi stanovanja 328.110 penzionera.

Zakon o zaštiti ličnih podataka („Službeni glasnik Bosne i Hercegovine“ broj 49/06, 76/11 i 89/11; u daljem tekstu: Zakon) predstavlja osnovnu legislativu koja neposredno određuje obradu ličnih podataka. U skladu sa članom 1. Zakona, njegov osnovni cilj je da svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.
Obim primjene Zakona propisan je članom 2. i primjenjuje se na lične podatke koje obrađuju sva javna tijela, fizička i pravna lica, osim ukoliko drugi zakon drukčije ne nalaže.
Nadalje, u skladu sa članom 3. Zakona:

· „lični podaci podrazumijevaju bilo koju informaciju koja se odnosi na fizičko lice koje je identifikovano ili se može utvrditi identitet lica”;

· „obrada ličnih podataka je bilo koja radnja ili radnje koje se obavljaju nad podacima, bilo da je automatska ili ne, a posebice prikupljanje, unos, organizovanje, pohrana, preinaka ili izmjena, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“;

· „kontrolor je svako javno tijelo, fizičko ili pravno lice, agencija ili drugo tijelo koje samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa”;
· „treća strana je bilo koje fizičko ili pravno lice, javno tijelo, agencija ili bilo koje drugo tijelo, osim nosioca podataka, kontrolora, obrađivača i lica koja su pod direktnom nadležnošću kontrolora ili obrađivača, ovlašteni za obradu podataka“.
U skladu sa navedenim definicijama, FZ PIO je kontrolor koji je lične podatke o imenu i prezimenu i adresi stanovanja penzionera, kojima se penzija isplaćuje putem banaka, dostavio premijeru Vlade kao trećoj strani. 
U članu 4. Zakona propisana su osnovni principi obrade ličnih podataka kojih su obavezni da se pridržavaju svi kontrolori. Zakon u članu 4. stav (1) tačka a) propisuje da je kontrolor obavezan da lične podatke obrađuje na pravedan i zakonit način.

Princip pravednosti i zakonitosti obrade ličnih podataka podrazumijeva obradu ličnih podataka koji su propisani zakonom i neophodni za svrhu koja se treba ispuniti.
Obzirom da se u konkretnom slučaju radi o podacima penzionera, relevantne su odredbe Zakona o matičnoj evidenciji o osiguranicima, obveznicima uplate doprinosa i korisnicima prava iz penzionog i invalidskog osiguranja („Službene novine FBiH” broj: 52/11; u daljem tekstu: Zakon o matičnoj evidenciji).
Zakonom o matičnoj evidenciji uređuje se matična evidencija o osiguranicima i korisnicima prava iz penzionog i invalidskog osiguranja koja sadrži podatke od interesa za FBiH, propisuje o kojim se podacima vodi matična evidencija, koji podaci se unose u matičnu evidenciju itd. 

Nadalje, Zakon o matičnoj evidenciji u članu 3. propisuje da matičnu evidenciju vodi FZ PIO, bez vanjske podrške administratora.
Zakon o matičnoj evidenciji u članu 5. propisuje „Podaci sadržani u matičnoj evidenciji koriste se za ostvarivanje prava iz penzionog i invalidskog osiguranja, sprovođenje tog osiguranja, kao i za potrebe utvrđene drugim propisima.“.
Dakle, lični podaci penzionera se mogu koristiti, te samim tim i davati trećoj strani samo u slučaju ako je ispunjen jedan od uslova propisan članom 5. Zakona o matičnoj evidenciji.
U izjašnjenju od 10.10.2018. FZ PIO je naveo da je „postupio po zahtjevu g. Fadila Novalića, ne kao privatnog lica, već kao premijera/predsjednika Vlade Federacije BiH i u funkciji izvršenja Zakonom propisanih nadležnosti Vlade Federacije BiH.“.
Davanje ličnih podataka trećoj strani propisano je članom 17. Zakona. U stavu (2) navedenog člana Zakona propisano je da je kontrolor ličnih podataka ovlašten lične podatke dati na korištenje trećoj strani na osnovu pismenog zahtjeva treće strane, ako je to potrebno radi obavljanja poslova u okviru zakonom utvrđene nadležnosti ili ostvarivanja zakonitih interesa treće strane. Zakon u članu 17. stavak (3) propisuje da pismeni zahtjev mora sadržavati svrhu i pravni osnov za korištenje ličnih podataka, te vrste ličnih podataka koji se traže.

U skladu sa navedenim odredbama, potrebno je utvrditi postojanje pravnog osnova za davanje ličnih podataka. Obzirom da su u konkretnom slučaju podaci dati rukovodiocu izvršnog tijela vlasti FBiH, odnosno premijeru Vlade, radi izvršavanja zakonom propisanih nadležnosti, pravni osnov za obradu mora biti propisan zakonom.
U postupku je utvrđeno da je premijer Vlade aktom broj: 01-02-937/18 od 28.09.2018. zatražio od FZ PIO da na dva kompaktna diska, u što kraćem roku, dostavi podatke o imenu i prezimenu i adresi penzionera kojima se isplata penzija vrši putem banaka na području Federacije BiH, u svrhu sprovođenja aktivnosti iz nadležnosti Vlade FBiH. Samim tim, ispunjen je uslov iz člana 17. Zakona, o postojanju formalnog zahtjeva za davanje podataka. 

Međutim, Vlada FBiH u zahtjevu dostavljenom FZ PIO nije navela zakon kojim je propisana njena nadležnost i nadležnost premijera Vlade za prikupljanje ličnih podataka penzionera. Zato, FZ PIO je trebao od Vlade FBiH zatražiti da navede pravni osnov za davanje ličnih podataka penzionera, ili da njen zahtjev odbije. Međutim, protivno navedenome, FZ PIO je istog dana po zaprimljenom zahtjevu Uredu premijera Vlade dostavio lične podatke o imenu i prezimenu i adresi stanovanja 328.110 penzionera, kojima se penzija isplaćuje putem poslovnih banaka na području Federacije BiH.

Činjenica je da lični podaci penzionera nisu dati premijeru Vlade za ostvarivanje njihovih prava iz penzionog i invalidskog osiguranja, a niti za sprovođenje tog osiguranja. Dakle, postupanje FZ PIO bilo bi zakonito samo da je nadležnost premijera Vlade za njihovu obradu propisana zakonom. 
Kako bi se utvrdilo postojanje eventualne nadležnosti za obradu ličnih podataka penzionera, Agencija je izvršila analizu propisa na kojima se zasniva rad Vlade FBiH i premijera Vlade.
Naime, Ustav Federacije Bosne i Hercegovine („Službene novine FBiH” broj: 1/94; u daljem tekstu: Ustav FBiH) u članu IV.B.7.c) (I) propisuje „Premijer je odgovoran da sprovodi politiku i izvršava zakone federalne vlasti uz obavezu da se brine o sprovodbi sudskih odluka sudova Federacije“
Dakle, u skladu sa Ustavom FBiH, premijer Vlade prvenstveno sprovodi politiku i izvršava federalne zakone. Navedeno znači da prilikom sprovođenja politike nije potrebno da premijer Vlade obrađuje lične podatke penzionera.
Zakon o Vladi Federacije Bosne i Hercegovine („Službene novine FBiH“ broj: 1/94, 8/95, 58/02, 19/03, 2/06 i 8/06; u daljem tekstu: Zakon o Vladi) u članu 9. propisuje prava i dužnosti premijera Tako, u skladu sa navedenim članom zakona, „Premijer je predsjednik Vlade i rukovodi radom Vlade i odgovoran je za njen rad, osigurava jedinstvo u izvršavanju poslova iz djelokruga Vlade, ostvaruje saradnju sa drugim tijelima Federacije i tijelima kantona, sa drugim državnim tijelima, kao i sa drugim tijelima i organizacijama i usmjerava djelovanje Vlade kao cjeline i članova Vlade pojedinačno, te vrši i druge poslove utvrđene Ustavom Federacije.“.

Dakle, Zakonom o Vladi propisana su prava i dužnosti premijera Vlade, a koja se odnose na rukovođenje i odgovornost za rad Vlade FBiH, saradnju sa drugim tijelima u Bosni i Hercegovini, usmjeravanje djelovanja Vlade FBiH, te i druge poslove koji su utvrđeni Ustavom FBiH.

Činjenica je da je Vlada FBiH izvršno tijelo Federacije BiH koje vrši izvršnu vlast Federacije. U obavljanju izvršne vlasti, Vlada FBiH usmjerava i usklađuje sprovedbu politika i programa, te u tu svrhu predlaže strategije, daje smjernice, donosi akte i preduzima mjere potrebne za uređenje odnosa iz područja svoje nadležnosti. Međutim, Zakonom o Vladi nije propisana nadležnost Vlade FBiH da vrši obradu ličnih podataka građana. Obradu ličnih podataka građana isključivo vrše resorna ministarstva, u skladu sa zakonom propisanim nadležnostima.
U izjašnjenju od 16.10.2018. premijer Vlade je istaknuo da je cijenio potrebnim da se na kraju mandata obrati penzionerima i sažetim prikazom prezentira što je Vlada FBiH u ovom mandatu učinila po tom pitanju, sve zbog brojnih usmenih i pismenih obraćanja građana, u vezi sa poboljšanjem statusa penzionera i povećanja penzija.
Iz navedenog je uočljiva kontradiktornost premijera Vlade jer se radilo o sistematskom prikupljanju podataka penzionera kako bi im se na kućne adrese poslalo pismo od 02.10.2018.
Naime, u sprovedenom postupku nesporno je utvrđeno da je FZ PIO aktom od 28.09.2018. dostavio Uredu premijera Vlade podatke 328.110 penzionera, te da se premijer Vlade obratio pismom podnosiocima prigovora i drugim penzionerima.
Nesporno je da premijeru Vlade za obraćanje penzionerima nisu bili potrebni lični podaci 328.110 penzionera. Penzionere je o aktivnostima u proteklom mandatu mogao obavijestiti javnim saopćenjem putem medija, bez slanja pojedinačnih pisama na kućne adrese penzionera i uznemiravanja istih.

Nadalje, premijer Vlade je u istom izjašnjenju naveo da njegovo obraćanje penzionerima ne predstavlja obradu podataka propisanih Zakonom.

Zakon u članu 3. propisuje definicije izraza koji se upotrebljavaju u Zakonu. U skladu sa navedenim definicijama, obrada ličnih podataka je bilo koja radnja ili radnje koje se obavljaju nad podacima, bilo da je automatska ili ne, a posebice prikupljanje, unos, organiziranje, pohrana, preinaka ili izmjena, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje.
Činjenica je da je premijer Vlade vršio obradu ličnih podataka penzionera jer je njihove podatke prikupio od FZ PIO, pohranio ih, te koristio za slanje pisama od 02.10.2018. na njihove adrese.

U izjašnjenju od 12.11.2018. premijer Vlade je naveo da Agencija pogrešno pretpostavlja da su za slanje pisama na adresu penzionera korišteni podaci FZ PIO, da se za odluku u svakom pojedinačnom slučaju moraju prikupiti dokazi i činjenice, te da se rješenje donosi na osnovu utvrđenih činjenica u postupku po prigovoru.
Agencija je utvrdila da je premijer Vlade aktom od 28.09.2018. zatražio od FZ PIO da u što kraćem roku na dva kompakt diska dostavi podatke o imenu i prezimenu i adresi penzionera kojima se isplata penzija vrši putem banaka na području Federacije BiH, te da je FZ PIO isti dan dostavio tražene podatke. Takođe, činjenica je da su A.Z. i drugi podnosioci prigovora na kućnu adresu dobili pismo premijera Vlade od 02.10.2018.
Dakle, nesporno je da je premijer Vlade lične podatke penzionera, koje mu je na njegov zahtjev dao FZ PIO, iskoristio za slanje pisama na njihove kućne adrese, kako bi im se pred kraj mandata zahvalio na ukazanom povjerenju i partnerstvu.
Nadalje, iako je to Agencija tražila, premijer Vlade u dostavljenim izjašnjenjima nije naveo od koga je dobio lične podatke penzionera kojima je uputio pismo od 02.10.2018.

Obnašanje dužnosti predsjednika Vlade FBiH ne daje pravo premijeru Vlade da se po zahtjevu Agencije ne izjasni o izvoru podataka. Naime, Agencija od kontrolora može zahtijevati dostavu informacija o bilo kojem pitanju (član 41. stav (2) Zakona), a nedostavljanje informacije predstavlja povredu Zakona. Međutim, imajući u vidu činjenicu da je Agencija od FZ PIO dobila informaciju koja joj je bila potrebna, ista je odustala od zahtjeva.
U prilogu izjašnjenja od 12.11.2018., Premijer Vlade dostavio je Inicijativu za osiguranje sredstava za subvencionisanje zamjene postojećeg sistema grijanja uvođenjem ekološki prihvatljivih sistema, kao i za subvenciju ostalih projekata energetske efikasnosti za penzionere na području Federacije Bosne i Hercegovine. U predmetnoj Inicijativi navedena je potreba da se osiguraju sredstva za subvencionisanje zamjene postojećeg sistema grijanja, kako bi se umanjio negativni efekat zagađenog zraka na zdravlje građana Bosne i Hercegovine.
Neupitna je obaveza Premijera Vlade, kao lica koje rukovodi i koje je odgovorno za rad Vlade, da preduzme sve raspoložive mjere kako bi se unaprijedilo zdravlje stanovnika. Jedna od mjera je i da, prema mogućnostima Vlade FBiH, osigura sredstva za subvencionisanje zamjene postojećeg sistema grijanja. Međutim, sasvim je jasno da u tu svrhu premijeru Vlade nisu bili potrebni lični podaci penzionera na ovakav način.
Obzirom da osnov za obradu ličnih podataka penzionera od strane premijera Vlade nije sadržan u Zakonu o Vladi, takva obrada protivna je principu pravednosti i zakonitosti iz člana 4. stav (1) tačka a) Zakona.
Iako je neupitna nezakonitost postupanja premijera Vlade u vezi sa prikupljanjem ličnih podataka penzionera, nameće se potreba da dodatno ukažemo da, čak i da je zakonom propisano pravo premijera Vlade da obrađuje lične podatke penzionera, u konkretnom slučaju bi slanjem pisama penzionerima, ista bila protivna Zakonu. Navedeno je iz razloga što su lični podaci, prema navodu premijera Vlade prikupljeni u svrhu izrade Inicijative za osiguranje sredstava za subvencionisanje zamjene postojećeg sistema grijanja uvođenjem ekološki prihvatljivih sistema, kao i za subvenciju ostalih projekata energetske efikasnosti za penzionere na području Federacije Bosne i Hercegovine, a isti su korišteni u svrhu slanja pisma penzionerima od 02.10.2018. 
Osim toga, premijer Vlade u pismu od 02.10.2018. nije naznačio da je Vlada FBiH razmatrala mogućnost subvencionisanja sredstava penzionerima koji se odluče za eventualnu buduću zamjenu postojećeg sistema grijanja, već su isti penzioneri obavješteni što je Vlada FBiH, zajedno sa premijerom Vlade, zatekla u FZ PIO na početku mandata, što je uradila i što namjerava u budućnosti uraditi, a odnosi se na povećanje penzija. 
Dakle, i u tom hipotetičkom slučaju, obrada ličnih podataka bila bi protivna principu iz člana 4. stav (1) tačka b) Zakona, koji obavezuje kontrolore da lične podatke koje prikuplja za posebne, izričite i zakonite svrhe ne obrađuje na bilo koji način koji nije u skladu s tom svrhom.
Na kraju, želimo istaknuti da ovakvo postupanje nije u skladu sa članom 8. Europske Konvencije o zaštiti ljudskih prava i osnovnih sloboda Vijeća Europe, kojom je obuhvaćena zaštita ličnih podataka. Navedeni član Konvencije određuje poštivanje privatnog i porodičnog života, doma i prepiske, naglašava značaj vladavine zakona u demokratskom društvu, a posebno sprječavanje proizvoljnog miješanja u prava iz Konvencije.

Svaka obrada ličnih podataka je ograničenje privatnosti, a da bi bila zakonita moraju kumulativno biti ispunjena tri uslova:

1) da je propisana zakonom - Prema praksi Europskog suda za ljudska prava, izraz "propisano zakonom" i “u skladu sa zakonom” podrazumijeva ne samo puko propisivanje radnje domaćim zakonom, nego kvalitet tog zakona. Zakon treba biti podjednako i pristupačan i predvidljiv, odnosno formulisan dovoljno precizno da omogući građaninu da usaglasi svoje ponašanje. Da bi zakon ispunio ove zahtjeve mora pružiti određenu mjeru zakonske zaštite od proizvoljnog miješanja javnih vlasti u prava koja štiti Konvencija. Zakon mora dati dovoljno jasan obim bilo kakvog diskrecionog prava koje se daje javnim vlastima, kao i način kako se ono izvršava (Predmet: Rotaru protiv Rumunije, predstavka br. 28341/95, presuda od 4. maja 2000., stav 52, Rekvenyi protiv Mađarske, predstavka br. 25390/94 presuda od 20. maja 1999., stav 34). 

Za davanje ličnih podataka penzionera premijeru Vlade od FZ PIO i njihovu daljnju obradu ne postoji pravni osnov, te je navedeno postupanje premijera Vlade i FZ PIO protivno principu iz člana 4. stav (1) tačka a) Zakona, te zato nije ispunjen uslov zakonitosti obrade ličnih podataka na utvrđeni način.

2) da se vrši u jednom od legitimnih ciljeva - Dopušteni osnov za ograničenja prava privatnosti zahtjeva „da se isto vrši u jednom od legitimnih ciljeva“ i obuhvata državnu sigurnost, javnu sigurnost, javni red, sprječavanje nereda ili kriminala, zaštita zdravlja ili morala, zaštita ugleda, prava i sloboda drugih, ekonomske dobrobiti zemlje, sprječavanje otkrivanja obavještenja dobivenih u povjerenju i očuvanje autoriteta i nepristrasnosti sudstva. Ipak samo pozivanje na ove uslove od strane države nije dovoljno, jer bi onda garantovanje prava utvrđenih Konvencijom bilo iluzorno.
Jasno je da obrada ličnih podataka penzionera u svrhu „izvršavanja propisanih nadležnosti Vlade FBiH“ i obavještavanje penzionera o aktivnostima Vlade FBiH ne predstavlja legitimni cilj, te stoga nije ispunjen ni ovaj uslov.

3) da je neophodna u demokratskom društvu - „Neophodnost u demokratskom društvu“ prema stajalištu Europskog suda za ljudska prava pretpostavlja vaganje suprotstavljenih interesa u cilju utvrđivanja da li je ograničenje garantiranih prava opravdano i u skladu sa Konvencijom. 

„Neophodnost“ prema tom stanovištu znači – hitno društveno potrebno i da ograničenje prava mora biti srazmjerno cilju kome se teži što obavezuje nacionalne vlasti da moraju primjeniti metod koji je najmanje restriktivan u odnosu na pravo privatnosti (Predmet: Sporrong i Lonnroth protiv Švedske, predstavka br. 7151/75, presuda od 23. rujna 1982, stavak 69).

„Proporcionalnost“ se u kontekstu analize neophodnosti u demokratskom društvu javlja kao test u kojem se ispituje da li je „restriktivna mjera srazmjerna legitimnom cilju kojem se teži“, da li postoji „goruća socijalna potreba“ za takvu restrikciju, te da li su razlozi koji su dati „relevantni i dovoljni“.

Obrada ličnih podataka penzionera nije neophodna jer se svrha obavještavanja o aktivnostima rada Vlade FBiH mogla postići bez slanja pisama na kućne adrese penzionera, tj. bez obrade imena i prezimena penzionera, njihove adrese stanovanja i statusa.
Dakle, obrada ličnih podataka penzionera izvršena je protivno Zakonu o matičnoj evidenciji i nije propisana Zakonom o Vladi, ne vrši se u legitimnom cilju i nije neophodna za obavještavanje penzionera o aktivnostima rada Vlade FBiH. 
Dostavljanje pisma penzionerima, na prethodno opisani način, predstavlja očiglednu povredu njihove privatnosti koja je dovela do uznemiravanja i ljutnje, zbog čega je pet penzionera uložilo i prigovor Agenciji protiv FZ PIO i premijera Vlade.
U skladu sa navedenim, Agencija je utvrdila da su premijer Vlade i FZ PIO obradili lične podatke penzionera kojima se penzija isplaćuje putem poslovnih banaka na području Federacije BiH protivno propisima kojima je regulisan njihov rad, te su na taj način izvršili povredu člana 4. stav (1) tačka a) Zakona, koji obavezuje kontrolore da lične podatke obrađuju na pravedan i zakonit način.
Na osnovu naprijed navedenog, a u skladu sa članom 40. stav (2) tačka e) Zakona, riješeno je kao u izreci ovog Rješenja.
Pouka o pravnom lijeku:
Protiv ovog Rješenja nije dopušten žalba, ali se može pokrenuti upravni spor pred Sudom Bosne i Hercegovine u roku od 60 dana od dana dostave Rješenja.

